
ᓂᕈᐊᖅᑐᓕᕆᔨᒻᒪᕆᒃ 
 

I. ᓴᖅᑭᖅᓯᔾᔪᑎᐅᓯᒪᔪᑦ ᐱᖁᔭᐃᑦ, ᐱᔾᔪᑎᖓ, ᐊᒻᒪᓗ ᑐᕌᖅᑕᕆᔭᖏᑦ 

  

ᐃᖅᑲᓇᐃᔮᖓ ᓂᕈᐊᖅᑐᓕᕆᔨᒻᒪᕆᐅᑉ ᓴᖅᑭᖅᑕᐅᓯᒪᕗᖅ ᒪᓕᑦᑐᑎᒃ ᓈᓴᐅᑎᓕᒻᒥᒃ 188 ᓄᓇᕗᒻᒥ 

ᓂᕈᐊᖅᑐᓕᕆᓂᕐᒧᑦ ᐱᖁᔭᖓᓂᑦ. ᑖᓐᓇ ᓂᕈᐊᖅᑐᓕᕆᔨᒻᒪᕆᒃ ᐱᓕᕆᐊᖃᕆᐊᖃᖅᑐᖅ ᐊᒥᓱᓂᒃ 

ᓴᓂᒧᑐᔪᓂᒃ ᒪᓕᒐᖅᑎᒍᑦ−ᐱᓕᕆᐊᖑᒋᐊᓕᓐᓂᒃ ᐊᑖᓂ ᓄᓇᕗᒻᒥ ᓂᕈᐊᖅᑐᓕᕆᓂᕐᒧᑦ ᐱᖁᔭᖓᓂ 

ᐊᒻᒪᓗ ᐋᖅᑭᒃᓯᒐᓱᐊᖅᑐᑎᒃ ᓂᕈᐊᖅᑎᑦᑎᓃᑦ ᐱᖁᔭᖓᒍᑦ. 

 

 

ᐱᔾᔪᑎᖓ ᓄᓇᕗᒻᒥ ᓂᕈᐊᖅᑐᓕᕆᓂᕐᒧᑦ ᐱᖁᔭᐅᑉ ᑕᒪᓐᓇᐅᒻᒪᑦ ᓴᖅᑭᖅᓯᓂᖅ 

ᐊᖅᑯᑎᐅᔪᓐᓇᖅᑐᒥᒃ ᓂᕈᐊᖅᑕᐅᓂᖏᓐᓄᑦ ᒪᓕᒐᓕᐅᖅᑏᑦ ᒪᓕᖓᓕᐅᖅᕕᒻᒧᑦ ᓴᖅᑭᔮᖅᑎᑦᑎᓗᑎᒃ 

ᐃᓱᒪᖅᓱᓂᒃᑯᑦ ᓂᕈᐊᕐᓂᕐᒥᒃ ᐊᒻᒪᓗ ᐃᓱᒪᖅᓱᕐᓂᖏᓐᓂᑦ ᓄᓇᕗᒻᒥ ᓄᓇᖃᖅᑐᑦ ᐊᒻᒪᓗ ᑭᒃᑯᓕᒫᖅ 

ᑕᐃᒫᓪᓗᐊᖅ ᐱᖃᑕᐅᓂᖃᕈᓐᓇᕐᓗᑎᒃ ᓂᕈᐊᕐᓂᒃᑯᑦ ᐋᖅᑭᒃᓯᒐᓱᓐᓂᕐᒥᒃ ᐊᒻᒪᓗ ᓴᖅᑭᖅᑕᐅᓂᖓᓂᑦ 

ᒐᕙᒪᐅᓂᐊᖅᑐᖅ. 

 

 

ᓄᓇᕗᒻᒥ ᓂᕈᐊᖅᑐᓕᕆᓂᕐᒧᑦ ᐱᖁᔭᖅ ᐱᔪᓐᓇᑎᑦᑎᒻᒥᔪᖅ ᓂᕈᐊᖅᑕᐅᓂᖏᓐᓂᑦ ᒪᐃᔭᐃᑦ, 

ᑲᑎᒪᔨᐅᖃᑕᐅᔪᓂᑦ ᓄᓇᓖᑦ ᒐᕙᒪᕋᓛᖏᓐᓄᑦ, ᑲᑎᒪᔨᐅᔪᓂᒃ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ 

ᑲᑎᒪᔨᖏᓐᓄᑦ ᐊᒻᒪᓗ ᑲᑎᒪᔨᐅᔪᓂᒃ ᓄᓇᓕᓐᓂ ᐃᒥᐊᓗᓕᕆᔨᒃᑯᑦ ᑲᑎᒪᔨᕋᓛᖏᓐᓄᑦ. 

 

 

ᐱᔾᔪᑎᖓ ᑖᒃᓱᒪ ᐋᖅᑭᒃᓯᒐᓱᐊᖅᑐᑎᒃ ᓂᕈᐊᖅᑎᑦᑎᓃᑦ ᐱᖁᔭᖓᑕ ᑕᒪᓐᓇᐅᕗᖅ 

ᐱᕕᑖᖅᑎᑦᑎᓂᖅ ᐊᖅᑯᑎᐅᔪᓐᓇᖅᑐᓂᒃ ᐋᖅᑭᒃᓯᒐᓱᐊᖅᑐᓂᒃ ᓂᕈᐊᖅᑎᑦᑎᓂᕐᒧᑦ ᒪᓕᑦᑎᐊᖅᑐᓂᒃ 

ᓄᓇᕗᒻᒥ ᓂᕈᐊᖅᑐᓕᕆᓂᕐᒧᑦ ᐱᖁᔭᖓᓂᑦ ᐊᒻᒪᓗ ᓴᖅᑭᔮᖅᑎᑦᑎᓗᑎᒃ ᐱᕕᒃᓴᐅᔪᓂᒃ 

ᐃᓚᐅᖃᑕᐅᓂᕐᒧᑦ ᐊᒥᓲᓂᖅᓴᐃᑦ ᐃᓱᒪᒋᔭᖓᒍᑦ ᐃᓱᒫᓘᑎᒋᔭᐅᔪᓂᒃ ᑲᒪᑎᓪᓗᒋᑦ 

ᓄᓇᕗᒻᒥᐅᑕᐅᔪᓄᑦ. 

 

 

ᑖᓐᓇ ᓂᕈᐊᖅᑐᓕᕆᔨᒻᒪᕆᒃ ᐊᐅᓚᑦᑎᓲᖑᒻᒥᔪᖅ ᓄᓇᓖᑦ ᓇᓖᕌᕋᒃᓴᒥᓂᒃ ᓂᕈᐊᖅᑎᓪᓗᒋᑦ ᐊᑖᒍᑦ 

ᐃᒥᐊᓗᓕᕆᓂᕐᒧᑦ ᐱᖁᔭᖓᒍᑦ ᐊᖅᑯᑎᖃᖅᑐᑎᒃ ᐊᖏᖃᑎᒌᒍᑎᐅᓯᒪᔪᒥᒃ ᓄᓇᕗᑦ ᒐᕙᒪᖓᑕ 

ᑮᓇᐅᔭᓕᕆᔨᒃᑯᖏᑕ ᐱᓕᕆᕕᖓᓂᑦ. 

 

 

 

II. ᐅᓂᒃᑳᖅᕕᖃᕐᓂᖓ ᒪᓕᒐᓕᐅᖅᕕᒻᒥᑦ ᐊᒻᒪᓗ ᒪᓕᒐᖅᑎᒍᑦ ᐅᓂᒃᑳᓕᐅᖃᑦᑕᕆᐊᖃᕐᓂᖏᑦ 

 

ᑖᓐᓇ ᓂᕈᐊᖅᑐᓕᕆᔨᒻᒪᕆᒃ ᑎᒃᑯᐊᖅᑕᐅᓲᖅ ᓄᓇᕗᑦ ᑲᒥᓴᓇᖓᓄᑦ ᒪᓕᑦᑐᓂ 

ᐊᑐᓕᖁᔭᓕᐊᒥᓂᕐᓂᒃ ᒪᓕᒐᓕᐅᖅᕕᒻᒥ 7-ᓄᑦ ᐊᕐᕌᒍᓄᑦ ᐊᑕᓂᐊᕐᓗᓂ ᐊᓪᓚᕝᕕᖓᓂ. ᑖᓐᓇ 

ᓂᕈᐊᖅᑐᓕᕆᔨᒻᒪᕆᒃ ᑎᒃᑯᐊᖅᑕᐅᒃᑲᓐᓂᖃᑦᑕᕈᓐᓇᖅᑐᖅ ᑕᕝᕗᖓ ᐊᓪᓚᕝᕕᖓᓄᑦ 

ᐊᑕᒃᑲᓐᓂᖁᔭᐅᓗᓂ. 

 

 

ᑲᑎᒪᔨᓕᕆᔨᖏᑦ ᑲᑎᒪᔨᑦ ᒪᓕᒐᓕᐅᖅᕕᒻᒥ ᐊᖏᖅᓯᓲᖑᔪᑦ ᑮᓇᐅᔾᔭᓵᒃᓴᖏᓐᓂᑦ ᐊᒻᒪᓗ 

ᑮᓇᐅᔭᖁᑎᖏᓐᓂᑦ ᐊᑐᕈᒫᕐᓂᐊᖅᑐᓂᒃ ᐃᓘᓐᓇᖏᓐᓄᑦ ᐃᒻᒥᒃᑰᖓᓪᓗᑎᒃ ᐱᓕᕆᔨᐅᔪᓄᑦ 

ᒪᓕᒐᓕᐅᖅᕕᒻᒧᑦ. ᖃᑯᑎᒃᑯᑦ, ᑖᒃᑯᐊ ᑲᑎᒪᔨᓕᕆᔩᑦ ᑲᑎᒪᔩᑦ ᑐᑭᒧᐊᑦᑎᑦᑎᒋᐊᓲᑦ ᐱᔾᔪᑎᖃᖅᑐᓂᒃ 

ᐊᐅᓚᓂᖏᓐᓂᑦ ᐊᓪᓚᕝᕕᖏᑕ ᐃᒻᒥᑰᖅᑐᑎᒃ ᐱᓕᕆᔨᐅᔪᓄᑦ ᐱᓪᓗᒋᑦ ᑕᒪᒃᑯᐊ ᑮᓇᐅᔭᑦ 

ᐊᐅᓚᑕᐅᓂᖏᑦ, ᐃᖅᑲᓇᐃᔭᖅᑏᑦ ᐊᐅᓚᑕᐅᓂᖏᓐᓄᑦ, ᑳᓐᑐᕌᒃᓯᓂᕐᒧᑦ ᐊᒻᒪᓗ ᓂᐅᕕᕐᓂᕐᒧᑦ. 

ᐊᑖᒍᑦ ᓈᓴᐅᑎᓕᐅᑉ 196 ᑕᐃᑲᓂ ᓄᓇᕗᒻᒥ ᓂᕈᐊᖅᑐᓕᕆᓂᕐᒧᑦ ᐱᖁᔭ, ᑖᓐᓇ 

ᓂᕈᐊᖅᑐᓕᕆᔨᒻᒪᕆᒃ ᐱᒋᐊᖃᖅᑎᑕᐅᔪᖅ ᐊᑐᐃᓐᓇᕈᐃᓂᕐᒥᒃ ᑐᓂᕐᕈᑎᖃᕐᓂᒥᓪᓗ ᐅᖃᖅᑎᐅᔪᒧᑦ 

ᒪᓕᒐᓕᐅᖅᕕᒻᒥ ᐊᕐᕌᒍᑕᒫᖅᓯᐅᑎᓂᒃ ᐅᓂᒃᑳᓕᐊᒥᓂᕐᓂᒃ ᐃᓘᓐᓇᖏᓐᓄᑦ ᑮᓇᐅᔭᓕᕆᔾᔪᑎᒃ 

ᐊᕐᕌᒍᖏᓐᓄᑦ ᐃᓗᐊᓂ 6 ᑖᖅᑮᑦ ᑮᓇᐅᔭᓕᕆᔾᔪᑎᐅᑉ ᐊᕐᕌᒍᖓ ᐃᓱᓕᓚᐅᖅᑎᓪᓗᒍ. ᑕᓐᓇ 

ᐊᕐᕌᒍᑕᒫᖅᓯᐅᑎ ᐅᓂᒃᑳᓕᐊᒥᓂᖅ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᓲᖅ.  

 

ᑖᓐᓇ ᓂᕈᐊᖅᑐᓕᕆᔨᒻᒪᕆᒃ ᓴᖅᑭᕆᐊᖃᖅᑎᑕᐅᑐᐃᓐᓇᕆᐊᓕᒃ ᒪᓕᒐᓕᐅᖅᑏᑦ 

ᑲᑎᒪᑐᐃᓐᓇᕐᓂᖓᓄᑦ ᓇᓗᓇᐃᖅᑐᐃᔭᖅᑐᕐᓗᓂ ᐊᕐᕌᒍᑕᒫᖅᓯᐅᑎᓂᑦ ᐅᓂᒃᑳᓕᐊᒥᓂᖏᓐᓂᑦ 

ᑕᐃᒫᒃᓴᐃᓐᓇᖅ ᐊᓯᖏᑦ ᐃᒻᒥᒃᑯᑦ ᐱᓕᕆᔨᐅᔪᑦ ᒪᓕᒐᓕᐅᖅᕕᒻᒧᑦ ᐅᓂᒃᑳᓂᕐᒧᑦ ᐱᔭᕆᐊᖃᖅᐸᒻᒪᑕ, 

ᐃᓚᖃᖅᑐᑎᒃ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᓂᑦ, ᑐᑭᓯᐅᒪᔾᔪᑎᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᖓᓂᑦ, ᐅᖃᐅᓯᕐᓄᑦ ᑲᒥᓴᖓᓂᑦ, ᐊᒻᒪᓗ ᑭᒡᒐᖅᑐᐃᔨᐅᔪᒥᒃ 

ᓱᕈᓯᕐᓂᒃ ᒪᒃᑯᑦᑐᓂᓪᓗ. 

 

ᖃᑯᑎᒃᑯᑦ, ᐋᖅᑭᒋᐊᖅᑕᐅᖁᔨᔾᔪᑏᑦ ᑖᒃᓱᒧᖓ ᓄᓇᕗᒻᒥ ᓂᕈᐊᖅᑐᓕᕆᓂᕐᒧᑦ ᐱᖁᔭᖓᓂ 

ᐊᒻᒪᓗ/ᐅᕝᕙᓘᓐᓃᑦ ᐋᖅᑭᒃᓯᒐᓱᐊᖅᑐᑎᒃ ᓂᕈᐊᖅᑎᑦᑎᓃᑦ ᐱᖁᔭᖓᓂᑦ ᓴᖅᑭᖅᑕᐅᔪᖃᕈᓐᓇᖅᑐᖅ 

ᒪᓕᒐᓕᐅᖅᕕᒻᒥ. ᑕᒪᒃᑮᒃ ᐱᖁᔮᒃ ᐊᑖᓃᒻᒪᑎᒃ ᐊᐅᓚᒍᓐᓇᖅᑕᖏᑕ ᒪᓕᒐᓕᐅᖅᕕᐅᑉ ᐃᒻᒥᒃᑯᑦ.  

 

ᑕᐃᒫᓪᓕ, ᐅᖃᖅᑎᐅᔪᖅ ᒪᓕᒐᓕᐅᖅᕕᒻᒥ, ᐊᑐᖅᑐᒍ ᐱᔪᓐᓇᐅᑎᖓ ᐃᒃᓯᐅᑕᐅᓪᓗᓂ 

ᑲᑎᒪᔨᓕᕆᔩᑦ ᑲᑎᒪᔨᖏᓐᓄᑦ, ᓴᖅᓲᖑᔪᖅ ᒪᓕᒐᓕᐅᖅᑏᑦ ᑲᑎᒪᑐᐃᓐᓇᕐᓂᖓᓄᑦ 

ᐃᓱᒪᒃᓴᖅᓯᐅᕈᑎᖃᖅᑎᓪᓗᒋᑦ ᐋᖅᑭᒋᐊᖅᑕᐅᔪᒪᔪᓂᒃ. ᑲᑎᒪᓂᕐᒥ ᐊᖏᖃᑎᒋᒍᑎᑎᒍᑦ, ᑖᓐᓇ 

ᓂᕈᐊᖅᑐᓕᕆᔨᒻᒪᕆᒃ ᓴᖅᑭᖃᑎᖃᓲᖅ ᐅᖃᖅᑎᐅᔪᒥᒃ ᑭᐅᔭᖅᑐᖅᓯᒪᓪᓗᓂ ᒪᓕᒐᓕᐅᖅᑏᑦ 

ᐊᐱᖅᑯᑎᒃᓴᖏᓐᓂᑦ ᐱᔾᔪᑎᖃᖅᑐᓂᒃ ᐋᖅᑭᒋᐊᖅᑕᐅᒐᓱᐊᖅᑐᓂᒃ. 

 

 

 

III. ᓇᓗᓇᐃᖅᑐᖅᑕᐅᓯᒪᔪᑦ ᓵᓐᖓᔭᒃᓴᒫᖑᔪᓐᓇᕐᓃᑦ 

 

ᐅᑯᐊ ᐆᒪ ᑭᖑᓂᐊᓃᑦᑐᑦ ᐊᑕᖐᓐᖏᑦᑐᑦ ᑎᑎᕋᖅᑕᐅᓯᒪᔪᓂᒃ ᐱᓕᕆᐊᕆᒋᐊᓕᖏᓐᓂᑦ ᑖᒃᓱᒪ 

ᓂᕈᐊᖅᑐᓕᕆᔨᒻᒪᕆᐅᑉ. ᑭᓯᐊᓂᓕ, ᑖᑯᐊ ᓵᓐᖓᔭᒃᓴᒫᖑᔪᓐᓇᕐᓂᖏᑦ ᖃᐅᔨᒪᔾᔪᑎᐅᕗᑦ 

ᐱᓕᕆᑦᑎᐊᕐᒪᖔᖅ ᖃᐅᔨᓴᖅᑕᐅᔾᔪᑎᒋᖃᑦᑕᓂᐊᖅᑕᖏᑦ ᖃᓄᓕᒫᖅ ᑖᒃᓱᒥᖓ 

ᐊᓪᓚᕕᒻᒥᑦ−ᑎᒍᒥᐊᖅᑐᖅ ᐱᓕᕆᑦᑎᐊᕐᒫᖓ.  

 

ᑕᐃᓐᓇ ᐊᖏᖅᑕᐅᓯᒪᔪᖅ ᓇᓗᓇᐃᖅᑐᕈᑎᖓ ᑭᓱᓕᕆᔨᐅᒻᒪᖔᖅ, ᑭᓱᓂᒃ 

ᐱᓕᕆᐊᖃᕆᐊᖃᕐᒪᖔᖅ ᐊᒻᒪᓗ ᐱᖁᔭᖅᑎᒍᑦ ᐱᒋᐊᓕᖏᑦ ᑖᒃᓱᒪ ᐃᖅᑲᓇᐃᔮᖓᓂ 

ᓂᕈᐊᖅᑐᓕᕆᔨᒻᒪᕆᐅᑉ ᓇᓂᔭᐅᔪᓐᓇᖅᑐᑦ ᐃᓗᐊᓂ ᓄᓇᕗᒻᒥ ᓂᕈᐊᖅᑐᓕᕆᓂᕐᒧᑦ ᐱᖁᔭᖓᓂ 

ᐊᒻᒪᓗ ᐋᖅᑭᒃᓯᒐᓱᐊᖅᑐᑎᒃ ᓂᕈᐊᖅᑎᑦᑎᓃᑦ ᐱᖁᔭᖓᓂ. 

 

 

 

 

ᐱᖁᔭᖅᑎᒍᑦ ᐱᓕᕆᐊᕆᒋᐊᓕᖏᑦ 

 

 ᐊᑐᐊᒐᓕᐅᕐᓗᓂ ᐱᔾᔪᑎᖃᖅᑐᓂᒃ ᖃᓄᖅ ᐊᐅᓚᑕᐅᓂᐊᕐᒪᖔᑕ ᓂᕈᐊᕕᔾᔪᐊᕐᓃᑦ ᐊᒻᒪᓗ 

ᐋᖅᑭᒃᓯᒐᓱᐊᖅᑐᑎᒃ ᓂᕈᐊᕐᓂᐅᔪᑦ; 

 

 ᑐᑭᒧᐊᑦᑎᑦᑎᓗᓂ ᐊᖏᔪᖅᑳᕆᔭᐅᓗᓂᓗ ᐊᓪᓚᕕᓐᓂ ᐊᐅᓚᑕᐅᓂᖏᓐᓂᑦ 

ᓂᕈᐊᕕᔾᔪᐊᕐᓂᐅᔪᑦ, ᓂᕈᐊᕕᔾᔪᐊᕐᓇᐅᑉ ᐊᑯᓐᓂᖓᒍᑦ ᓂᕈᐊᕐᓂᐅᔪᓂᑦ ᐊᒻᒪᓗ  

ᐋᖅᑭᒃᓯᒐᓱᐊᖅᑐᑎᒃ ᓂᕈᐊᕐᓂᐅᔪᓂ; 

 ᒪᓕᒐᕐᓂᑦ ᒪᓕᑦᑕᐅᑎᑦᑎᓗᓂ, ᑖᒃᑯᓂᖓᓕᒫᖅ ᓂᕈᐊᕋᒃᓴᓕᒫᖑᔪᓂᑦ ᐊᒻᒪᓗ 

ᓂᕈᐊᖅᑎᑦᑎᔨᐅᔪᓂᒃ, ᐃᓛᒃᑰᑎᑦᑎᑦᑕᐃᓕᑎᓪᓗᒋᑦ, ᓇᓕᐊᓐᓂᑐᐃᓐᓇᖅ ᓂᕈᐊᕋᒃᓴᒥᒃ 

ᐃᑲᔪᖅᓰᖁᓐᖏᓪᓗᒋᑦ ᐊᒻᒪᓗ ᒪᓕᖁᓗᒋᑦ ᓄᓇᕗᒻᒥ ᓂᕈᐊᖅᑐᓕᕆᓂᕐᒧᑦ ᐱᖁᔭᖓᓂ ᐊᒻᒪᓗ 

ᐋᖅᑭᒃᓯᒐᓱᐊᖅᑐᑎᒃ ᓂᕈᐊᖅᑎᑦᑎᓃᑦ ᐱᖁᔭᖓᓂᑦ; 

 

 ᐊᑐᐃᓐᓇᕈᐃᓗᓂ ᐊᔪᕆᖅᓯᐅᔨᔾᔪᑎᓂᑦ ᒪᓕᑦᑕᐅᒋᐊᓕᓐᓂᑦ ᐱᓪᓗᒋᑦ  ᓂᕈᐊᖅᑐᖃᖅᑎᓪᓗᒍ 

ᒪᓕᑦᑕᐅᖁᔭᖏᑦ ᓂᕈᐊᕋᒃᓴᐅᔪᓄᑦ, ᑮᓇᐅᔭᓕᕆᔨᖏᓐᓄᑦ, ᓂᕈᐊᕋᒃᓴᐅᓂᕐᒥᓂᒃ 

ᓴᖅᑭᔮᖅᑎᑦᑎᓂᕐᒧᑦ ᐊᐅᓚᑦᑎᔨᖏᓐᓂᑦ, ᓂᕈᐊᖅᑎᑦᑎᔨᓄᑦ ᐊᒻᒪᓗ ᐊᓯᖏᓐᓄᑦ ᑎᒥᐅᔪᓄᑦ 

ᖃᐅᔨᒍᒪᔪᒧᑦ, ᐅᕝᕙᓘᓐᓃᑦ ᑭᒃᑯᑐᐃᓐᓇᕐᓄᑦ ᖃᐅᔨᒍᒪᔪᓄᑦ; 

 

 ᓴᓇᓗᑎᒃ ᖃᓄᐃᑦᑐᑐᐃᓐᓇᕐᓂᒃ ᑕᑕᑎᕆᐊᓕᓐᓂᒃ ᓴᖅᑭᖅᑕᐅᒋᐊᓕᓐᓂᒃ ᐊᑖᒍᑦ  ᓄᓇᕗᒻᒥ 

ᓂᕈᐊᖅᑐᓕᕆᓂᕐᒧᑦ ᐱᖁᔭᖓᑕ ᐊᒻᒪᓗ ᐋᖅᑭᒃᓯᒐᓱᐊᖅᑐᑎᒃ ᓂᕈᐊᖅᑎᑦᑎᓃᑦ ᐱᖁᔭᖓᑕ; 

 

 ᑐᑭᒧᐊᑦᑎᑦᑎᓗᓂ ᐊᐅᓚᑦᑎᓗᓂᓗ ᐃᖅᑲᓇᐃᔭᖅᑎᖏᓐᓂᑦ ᐊᓪᓚᕝᕕᖓᓂ 

ᓂᕈᐊᖅᑐᓕᕆᔨᒻᒪᕆᐅᑉ; 

 

 ᐊᔪᕆᖅᓯᐅᔨᔾᔪᑎᓂᒃ ᐅᕝᕙᓘᓐᓃᑦ ᓇᒧ ᑐᕌᕆᐊᖃᕐᒪᖔᑕ ᐅᖃᐅᔾᔨᖃᑦᑕᕐᓗᑎᒃ 

ᓂᕈᐊᖅᑎᑦᑎᔨᓄᑦ, ᓂᕈᐊᕋᒃᓴᐅᔪᓄᑦ, ᑮᓇᐅᔭᓕᕆᔨᖏᓐᓄᑦ, ᐊᒻᒪᓗ ᑭᒃᑯᑐᐃᓐᓇᕐᓄᑦ 

ᓂᕈᐊᕋᒃᓴᐅᓂᖏᓐᓂᑦ ᓴᖅᑭᔮᖅᑎᑦᑎᔪᓄᑦ; 

 

 ᐱᑕᖃᖅᑎᑦᑎᓗᓂ ᓄᓇᓐᖑᐊᓂᑦ, ᓄᓇᓐᖑᐊᓕᐅᖅᑎᓂᑦ ᐱᔨᑦᑎᕋᖅᑎᓂᑦ ᐊᒻᒪᓗ 

ᖃᐅᔨᔭᐅᓯᒪᔪᓂᒃ ᐱᒋᐊᖃᖅᑎᑕᐅᕐᓂᖏᑦ ᓂᕈᐊᖅᑕᐅᓯᒪᕖᑦ ᑭᓪᓕᖏᓐᓄᑦ  ᑲᒥᓴᓐᖓᓄᑦ;  

 

 ᐱᓕᕆᖃᑦᑕᕐᓗᓂ ᐊᓯᖏᓐᓂᑦ ᐱᓕᕆᐊᖑᒋᐊᓕᓐᓂᑦ ᐊᑦᑐᐊᓂᖃᖅᑐᓂᒃ ᐱᔾᔪᑎᖏᓐᓂᑦ 

ᑐᓐᖓᕕᖏᓐᓂᓪᓗ ᓄᓇᕗᒻᒥ ᓂᕈᐊᖅᑐᓕᕆᓂᕐᒧᑦ ᐱᖁᔭᖓᑕ ᐊᒻᒪᓗ ᐋᖅᑭᒃᓯᒐᓱᐊᖅᑐᑎᒃ 

ᓂᕈᐊᖅᑎᑦᑎᓃᑦ ᐱᖁᔭᖓᑕ.  

 

ᑮᓇᐅᔭᓕᕆᓂᕐᒥᒃ ᐃᖅᑲᓇᐃᔭᖅᑎᓕᕆᓂᕐᒥᓪᓗ ᐱᓕᕆᓂᐅᒋᐊᖃᖅᑐᓄᑦ ᐊᐅᓚᑦᑎᔨᐅᓂᖓ 

 

 ᑖᓐᓇ ᓂᕈᐊᖅᑐᓕᕆᔨᒻᒪᕆᒃ ᓵᓐᖓᔭᒃᓴᒫᖑᕗᖅ ᑲᒪᑦᑎᐊᓂᒃᑯᑦ ᐊᐅᓚᑕᐅᑦᑎᐊᕋᓗᐊᕐ− ᒪᖔᖅ 

ᐊᓪᓚᕝᕕᖓᑕ ᑮᓇᐅᔭᖏᑦ ᐊᒻᒪᓗ ᐃᖅᑲᓇᐃᔭᖅᑎᖁᑎᖏᑦ ᒪᓕᓪᓗᑎᒃ ᑖᒃᑯᓄᖓ 

ᐊᑦᑐᐊᓂᖃᖅᑐᓂᒃ ᐱᖁᔭᖅᑎᒍᑦ ᓴᓐᖏᓂᖅᑐᓂᒃ, ᐱᖃᓯᐅᑎᓪᓗᒍ ᑮᓇᐅᔭᑦ 

ᐊᐅᓚᑕᐅᓂᖏᓐᓄᑦ ᐱᖁᔭᕐᔪᐊᖅ, ᒐᕙᒪᒃᑯᑦ ᑳᓐᑐᕌᒃᓯᓂᕐᒧᑦ ᒪᓕᒐᖏᑦ, ᐊᒻᒪᓗ ᒐᕙᒪᒃᑯᑦ 

ᐃᖅᑲᓇᐃᔭᖅᑎᖏᑕ ᐱᖁᔭᖓ. 

 

 ᑖᓐᓇ ᓂᕈᐊᖅᑐᓕᕆᔨᒻᒪᕆᒃ ᓵᓐᖓᔭᒃᓴᒫᖑᕗᖅ ᓴᓇᔭᐅᓂᖏᓐᓄᑦ ᑐᓂᕐᕈᑎᒋᔭᐅᓂᖏᓐᓄᓪᓗ 

ᐊᓪᓚᕝᕕᖓᑕ ᐊᕐᕌᒍᑕᒫᖅ ᑮᓇᐅᔭᖏᓐᓂᑦ ᐊᑐᕈᒫᕐᓂᐊᖅᑐᓂᒃ ᐊᒻᒪᓗ ᐱᓕᕆᐊᒃᓴᓄᑦ 

ᐸᕐᓇᐅᑎᖏᓐᓂᑦ ᑲᑎᒪᔨᓕᕆᔨᑦ ᑎᒪᔨᖏᓐᓄᑦ ᒪᓕᒐᓕᐅᖅᕕᒻᒥ ᐃᓱᒪᒃᓴᖅᓯᐅᕈᑎᐅᓂᐊᕐᒪᑕ 

ᐊᖏᖅᑕᐅᓗᑎᓪᓗ. ᑖᓐᓇ ᓂᕈᐊᖅᑐᓕᕆᔨᒻᒪᕆᒃ ᓵᓐᖓᔭᒃᓴᒫᖑᕗᖅ ᖃᐅᔨᒪᒐᓱᒋᐊᖃᖅᑐᓂ 

ᐃᓗᓕᖏᑦ ᐊᕐᕌᒍᑕᒫᖅ ᐱᓕᕆᐊᒃᓴᓄᑦ ᐸᕐᓇᐅᑎᖓᑕ ᑎᑭᐅᑎᓯᒪᒐᓗᐊᕐᒪᖔᑕ ᐅᕝᕙᓘᓐᓃᑦ 

ᐅᖓᑕᖏᖅᓯᒻᒪᖔᑕ ᐱᓕᕆᐊᖑᒋᐊᖃᖅᑐᓂᒃ ᓴᖅᑭᖅᑕᐅᓯᒪᔪᓂᒃ ᐱᖁᔭᓕᐅᕐᓂᒃᑯᑦ ᐊᒻᒪᓗ 

ᖃᓄᐃᑦᑐᑐᐃᓐᓇᕐᓂᒃ ᒪᓕᑦᑕᐅᔭᕆᐊᓕᓐᓂᑦ ᓴᖅᑭᖅᑕᐅᓯᒪᔪᓂᒃ ᑲᑎᒪᔨᓕᕆᔩᑦ ᑲᑎᒪᔨᖏᓐᓄᑦ, 

ᐱᖃᓯᐅᑎᓗᒋᑦ, ᑭᓯᐊᓂᓕ ᑖᒃᑯᐊᑐᐊᖑᓐᖏᑦᑐᑦ:  

 

o ᐃᓗᓕᖅᑐᔪᖅ ᐅᓂᒃᑳᖃᖅᑐᖅ ᐊᓪᓚᕝᕕᖓᑕ ᐃᓗᐊᓕ ᖃᓄᐃᓐᓂᖓᓂᑦ, 

ᐱᖁᔭᖅᑎᒍᑦ ᐱᓕᕆᐊᕆᒋᐊᖃᓪᓚᕆᑦᑕᖏᓐᓂᑦ ᐊᒻᒪᓗ ᖃᐅᔨᓯᒪᔭᖏᓐᓂᑦ 

ᐱᔭᕆᐊᑐᔪᓂᑦ; 

 

o ᐃᓗᓕᖅᑐᔪᖅ ᐅᓂᒃᑳᖃᖅᑐᖅ ᐊᓪᓚᕝᕕᖓᑕ ᑐᕌᒐᖏᓐᓂᑦ 

ᐱᓕᕆᐊᕆᓯᒪᒍᒪᔭᖏᓐᓂᓪᓗ ᐊᒡᒋᖅᑐᒥ ᑮᓇᐅᔭᓕᕆᔾᔪᑎᑦ ᐊᕐᕌᒍᖓᓂ; 



4 
 

 

o ᐃᓗᓕᖅᑐᔪᖅ ᐅᓂᒃᑳᖃᖅᑐᖅ ᐊᓪᓚᕝᕕᖓᑕ ᑐᑭᒧᐊᒍᑎᒃᓴᓕᐊᕆᓯᒪᔭᖏᓐᓂᑦ 

ᐸᕐᓇᐅᑎᓂᑦ ᖃᓄᖅ ᑎᑭᐅᑎᓛᕐᒪᖔᑕ ᑐᕌᒐᖏᓐᓄᑦ ᐊᒻᒪᓗ 

ᐱᓕᕆᐊᕆᒍᒪᓯᒪᔭᖏᓐᓄᑦ; ᐊᒻᒪᓗ 

 

o ᐃᓗᓕᖅᑐᔪᖅ ᐅᓂᒃᑳᖃᖅᑐᖅ ᓱᒻᒪᑦ ᐊᓪᓚᕝᕕᖓᑕ ᑮᓇᐅᔭᖏᑦ ᐊᑐᕈᒫᕐᓂᐊᖅᑐᑦ 

ᑕᐃᒪᐃᓕᖓᒻᒪᖔᑕ, ᐱᖃᓯᐅᑎᓗᒋᑦ ᑐᒃᓯᕋᐅᑎᒋᓯᒪᔭᖏᑦ ᑮᓇᐅᔭᒃᑲᓂᕐᓄᑦ. 

 

 ᑖᓐᓇ ᓂᕈᐊᖅᑐᓕᕆᔨᒻᒪᕆᒃ ᓵᓐᖓᔭᒃᓴᒫᖑᔪᖅ ᐱᕙᓪᓕᐊᑎᑕᐅᓂᖏᓐᓄᑦ 

ᑐᓂᕐᕈᑎᐅᓂᖏᓐᓄᓪᓗ ᐊᓪᓚᕝᕕᖓᑕ ᐱᖁᔭᖅᑎᒍᑦ−ᑐᓂᒋᐊᖃᖅᑕᖏᓐᓂᑦ ᐊᕐᕌᒍᑕᒫᖅ− 

ᓯᐅᑎᓂᑦ ᐅᓂᒃᑳᓕᐊᒥᓂᕐᓂᑦ ᒪᓕᒐᓕᐅᖅᕕᒻᒧᑦ ᐊᒻᒪᓗ ᓴᖅᑭᖁᔭᐅᓗᓂ 

ᑎᓕᔭᐅᑐᐃᓐᓇᕆᐊᓕᒃ ᑕᐃᒪᐃᑦᑐᓕᕆᔨᐅᔪᑦ ᒪᓕᒐᓕᐅᖅᕕᐅᑉ ᑲᑎᒪᔨᕋᓛᖏᑕ  ᓵᖓᓄᑦ 

ᑭᐅᖃᑦᑕᕆᐊᖅᑐᕐᓗᓂ ᐱᔾᔪᑎᓕᓐᓂᒃ ᐃᓗᓕᖏᓐᓂᑦ  ᐊᕐᕌᒍᑕᒫᖅᓯᐅᑎᖏᑕ. ᑖᓐᓇ 

ᓂᕈᐊᖅᑐᓕᕆᔨᒻᒪᕆᒃ ᓵᓐᖓᔭᒃᓴᒫᖑᔪᖅ ᖃᐅᔨᒪᔭᐅᒐᓱᐊᕐᓂᖏᓐᓄᑦ ᑖᒃᑯᐊ ᐊᕐᕌᒍᑕᒫᖅᓯᐅᑎᑦ 

ᐅᓂᒃᑳᓕᐊᒥᓃᑦ ᑎᑭᐅᑎᓯᒪᒐᓗᐊᕐᒪᖔᑕ ᐅᕝᕙᓘᓐᓃᑦ ᐅᖓᑕᖏᖅᓯᒻᒪᖔᑕ 

ᐱᓕᕆᐊᖑᒋᐊᖃᖅᑐᓂᒃ ᓴᖅᑭᖅᑕᐅᓯᒪᔪᓂᒃ ᐱᖁᔭᓕᐅᕐᓂᒃᑯᑦ ᐊᒻᒪᓗ ᖃᓄᐃᑦᑐᑐᐃᓐᓇᕐᓂᒃ 

ᒪᓕᑦᑕᐅᔭᕆᐊᓕᓐᓂᑦ ᓴᖅᑭᖅᑕᐅᓯᒪᔪᓂᒃ ᑲᑎᒪᔨᓕᕆᔩᑦ ᑲᑎᒪᔨᖏᓐᓄᑦ, ᐱᖃᓯᐅᑎᓗᒋᑦ 

ᐅᑯᐊ, ᑭᓯᐊᓂᓕ ᑖᒃᑯᐊᑐᐊᖑᓐᖏᑦᑐᑦ: 

 

o ᐃᓗᓕᖅᑐᔪᖅ ᓇᓗᓇᐃᖅᑐᐃᓂᐅᔪᖅ ᐊᓪᓚᕝᕕᐅᑉ ᐊᐅᓚᓂᒥᓂᖓᓂᑦ ᐊᒻᒪᓗ 

ᐱᓕᕆᐊᒃᓴᖏᓐᓂᑦ ᐱᓕᕆᓂᒥᓂᖏᓐᓂᑦ ᑖᒃᓱᒪ ᓂᕈᐊᖅᑐᓕᕆᔨᒻᒪᕆᐅᑉ 

ᑮᓇᐅᔭᓕᕆᔾᔪᑎᑦ ᐊᕐᕌᒍᒋᕋᑖᖅᑕᖓᓂ ᐊᓂᒍᕋᑖᖅᑐᒥ; 

 

o ᐃᓗᓕᖅᑐᔪᖅ ᓇᓗᓇᐃᖅᑐᐃᓂᐅᔪᖅ ᑮᓇᐅᔭᐃᔭᕈᑎᒥᓂᖏᓐᓂᑦ ᐊᓪᓚᕝᕕᖓᑕ 

ᑮᓇᐅᔭᓕᕆᔾᔪᑎᑦ ᐊᕐᕌᒍᒋᕋᑖᖅᑕᖓᓂ ᐃᓱᓕᕋᑖᖅᑐᒥ; 

 

o ᐃᓗᓕᖅᑐᔪᖅ ᓇᓗᓇᐃᖅᑐᐃᓂᐅᔪᖅ ᐊᓪᓚᕝᕕᖓᑕ ᐱᓕᕆᑦᑎᐊᕐᓂᒥᓂᖏᓐᓂᑦ 

ᑎᑭᐅᑎᓪᓗᑎᒃ ᑐᕌᒐᖏᓐᓄᑦ ᐱᓕᕆᐊᕆᓯᒪᒍᒪᔭᖏᓐᓂᓪᓗ ᐊᕐᕌᒍᑕᒫᖅ 

ᐱᓕᕆᐊᒃᓴᓄᑦ ᐸᕐᓇᐅᑎᖏᓐᓃᑦᑐᓂᒃ ᑮᓇᐅᔭᓕᕆᔾᔪᑎᑦ ᐊᕐᕌᒍᕆᕋᑖᖅᑕᖓᓂ 

ᐃᓱᓕᕋᑖᖅᑐᒥ; ᐊᒻᒪᓗ 

 

o ᐊᑐᓕᖁᔭᓕᐅᖃᑦᑕᕐᓗᓂ ᐋᖅᑭᒋᐊᖅᑕᐅᔾᔪᑎᒃᓴᖏᓐᓂᑦ ᓄᓇᕗᒻᒥ 

ᓂᕈᐊᖅᑐᓕᕆᓂᕐᒧᑦ ᐱᖁᔭᖓᑕ ᐊᒻᒪᓗ/ᐅᕝᕙᓘᓐᓃᑦ ᐋᖅᑭᒃᓯᒐᓱᐊᖅᑐᑎᒃ 

ᓂᕈᐊᖅᑎᑦᑎᓃᑦ ᐱᖁᔭᖓᑕ. 

 

 ᑖᓐᓇ ᓂᕈᐊᖅᑐᓕᕆᔨᒻᒪᕆᒃ ᓵᓐᖓᔭᒃᓴᒫᖑᔪᖅ ᓯᕗᓕᖅᑎᐅᒐᓱᒋᐊᖃᖅᑐᓂ 

ᐃᖅᑲᓇᐃᔭᖅᑎᖏᓐᓄᑦ ᐊᓪᓚᕝᕕᖓᓂ ᑕᐃᒫᒃ ᐱᓕᕆᓗᓂ ᐃᑲᔪᖅᓰᓗᓂᐅᒃ ᐊᓪᓚᕝᕕᖓᑕ 

ᑐᕌᖅᑕᕆᔭᖓ; ᐊᒻᒪᓗ 

 

 ᑖᓐᓇ ᓂᕈᐊᖅᑐᓕᕆᔨᒻᒪᕆᒃ ᓵᓐᖓᔭᒃᓴᒫᖑᕗᖅ ᖃᐅᔨᓴᖅᑕᐅᓂᖏᓐᓄᑦ ᐃᖅᑲᓇᐃᔭᖅᑏᑦ 

ᐱᓕᕆᑦᑎᐊᕐᒪᖔᑕ ᐊᒻᒪᓗ ᐋᖅᑭᒃᓯᔨᐅᓪᓗᓂ ᐃᓂᖅᑎᖅᑕᐅᔭᕆᐊᓖᑦ ᒥᒃᓵᓄᑦ. 

 

 

ᑕᖅᑲᒃᑯᓂᖓ ᑭᒃᑯᑐᐃᓐᓇᕐᓂᒃ ᑐᓴᖅᑎᑦᑎᓂᕐᒧᑦ ᐱᓕᕆᐊᕆᒋᐊᓕᖏᑦ 

 

 ᑖᓐᓇ ᓂᕈᐊᖅᑐᓕᕆᔨᒻᒪᕆᒃ ᓵᓐᖓᔭᒃᓴᒫᖑᕗᖅ ᖃᐅᔨᒪᓇᓱᐊᕐᓂᕐᒥᒃ ᑖᓐᓇ ᐊᓪᓚᕝᕕᒃ 

ᐱᕙᓪᓕᐊᑎᑦᑎᒻᒪᖔᖅ ᑐᓂᐅᖅᑲᐃᓪᓗᓂᓗ ᑐᑭᓯᑎᑦᑎᒋᐊᕈᑎᓂᑦ ᑭᒃᑯᑐᐃᓐᓇᕐᓄᑦ 

ᐅᖃᐅᓯᖃᖅᑐᓂᒃ ᑭᓱᓕᕆᔨᐅᒻᒪᖔᑕ ᐱᓕᕆᐊᕆᒋᐊᓕᖏᓐᓂᓪᓗ ᐊᓪᓚᕝᕕᖓᑕ; ᐊᒻᒪᓗ 

 ᑖᓐᓇ ᓂᕈᐊᖅᑐᓕᕆᔨᒻᒪᕆᒃ ᓵᓐᖓᔭᒃᓴᒫᖑᕗᖅ ᖃᐅᔨᒪᓇᓱᐊᕐᓂᕐᒥᒃ ᑖᓐᓇ ᐊᓪᓚᕝᕕᒃ 

ᐱᓯᒪᐃᓐᓇᕋᓗᐊᕐᒪᖔᖅ ᐅᓪᓗᒥᒧᑦ ᓄᑖᕈᕆᐊᖅᓯᒪᔪᓂᒃ ᖃᕋᓴᐅᔭᒃᑯᑦ ᐃᑭᐊᖅᑭᕕᒻᒥᑦ 

ᐃᓗᓕᖃᖅᑐᒥᒃ ᑐᑭᓯᑎᑦᑎᒋᐊᕈᑎᓂᑦ ᐊᒻᒪᓗ ᐊᕐᕌᒍᑕᒫᖅᓯᐅᑎᓂᑦ ᐅᓂᒃᑳᓕᐊᒥᓂᖏᓐᓂᑦ 

ᑖᒃᓱᒪ ᓂᕈᐊᖅᑐᓕᕆᔨᒻᒪᕆᐅᑉ, ᐊᓪᓚᕝᕕᖓᓂᑦ ᐱᔾᔪᑎᖃᖅᑐᓄᑦ ᑕᑕᑎᕆᐊᓕᓐᓄᑦ 

ᑭᒃᑯᑐᐃᓐᓇᕐᓄᑦ ᐊᑐᕋᒃᓴᐅᔪᓂᒃ ᐊᒻᒪᓗ ᐊᓯᖏᓐᓂᑦ ᑐᑭᓯᑎᑦᑎᒋᐊᕈᑎᓂᑦ ᐱᔾᔪᑎᖃᖅᑐᓂᒃ 

ᐱᓕᕆᐊᕆᓲᖏᓐᓂᑦ ᑖᒃᓱᒪ ᐊᓪᓚᕝᕕᐅᑉ. 

 

 

 

IV. ᑮᓇᐅᔭᖏᑦ ᐊᑐᕈᒫᕐᓂᐊᖅᑐᑦ 

 

ᑲᑎᒪᔨᓕᕆᔩᑦ ᑲᑎᒪᔨᖏᑦ ᒪᓕᒐᓕᐅᖅᕕᐅᑉ ᐊᖏᖅᓯᓲᖑᔪᑦ ᑮᓇᐅᔭᒃᓵᖏᓐᓂᑦ ᐊᒻᒪᓗ 

ᑮᓇᐅᔭᖏᓐᓂᑦ ᐊᑐᕈᒫᕐᓂᐊᖅᑐᓂᒃ ᐃᒻᒥᒃᑯᑦ ᐱᓕᕆᔨᓕᒫᖑᔪᓄᑦ ᒪᓕᒐᓕᐅᖅᕕᒻᒧᑦ. ᖃᑯᑎᒃᑯᑦ, 

ᑖᒃᑯᐊ ᑲᑎᒪᔨᓕᕆᔩᑦ ᑲᑎᒪᔩᑦ ᒪᓕᑦᑕᐅᖁᔭᒥᓂᒃ ᐅᖃᐅᔾᔨᓲᖑᔪᑦ ᐱᔾᔪᑎᖃᖅᑐᓂᒃ ᐊᐅᓚᓂᖓᓂᑦ 

ᐊᓪᓚᕝᕕᖏᑕ ᐃᒻᒥᒃᑰᖅᑐᑦ ᐱᓕᕆᔨᐅᔪᑦ ᐱᓪᓗᒋᑦ ᑕᒪᒃᑯᐊ ᑮᓇᐅᔭᐃᑦ ᐊᐅᓚᑕᐅᓂᖏᑦ, 

ᐃᖅᑲᓇᐃᔭᖅᑏᑦ ᐊᐅᓚᑕᐅᓂᖏᑦ, ᑳᓐᑐᕌᒃᓯᓂᕐᒧᑦ ᓂᐅᕕᕐᓂᒧᓪᓗ ᐱᓕᕆᐊᖏᓐᓂᑦ. 

 

 

ᑮᓇᐅᔭᖁᑎᖏᑦ 

 

2023-2024 ᐊᕐᕌᒍᑕᒫᖅ ᐊᐅᓚᒍᑏᑦ ᐋᖅᑭᐅᒪᑎᑦᑎᔾᔪᑏᑦ ᐊᑐᕈᒫᕐᓂᐊᖅᑐᑦ: $1.488 ᒥᓕᐊᓐ 

ᑖᓚᑦ. ᐱᒻᒪᕆᐅᕗᖅ ᖃᐅᔨᒪᔭᐅᑉᐸᑦ ᑖᒃᓱᒪ ᐊᓪᓚᕝᕕᐅᑉ ᐊᕐᕌᒍᑕᒫᖅ ᑮᓇᐅᔭᖏᑦ ᐊᑐᕈᒫᕐᓂᐊᖅᑐᑦ 

ᐊᒃᓱᑲᓪᓛᓗᒃ ᐊᖏᓪᓕᒋᐊᓲᖑᒻᒪᑕ ᑮᓇᐅᔭᓕᕆᔾᔪᑏᑦ ᐊᕐᕌᒍᖏᓐᓂ ᓂᕈᐊᕕᔾᔪᐊᓇᖅᑕᖃᖅᑎᓪᓗᒍ 

ᐊᒻᒪᓗ/ᐅᕝᕙᓘᓐᓃᑦ ᓄᓇᕗᓕᒫᒥ ᐊᖅᑭᒃᓯᒐᓱᐊᖅᑐᑎᒃ ᓂᕈᐊᖅᑐᖃᖅᑎᓪᓗᒍ. 

 

 

 

 ᐃᖅᑲᓇᐃᔭᖅᑎᓕᕆᓂᖅ 

 

ᐱᑕᖃᖅᐳᖅ 4.0 ᖃᐅᑕᒫᑦ ᐃᖅᑲᓇᐃᔮᓂᒃ ᐊᓪᓚᕝᕕᖓᓂ ᓂᕈᐊᖅᑐᓕᕆᔨᒻᒪᕆᐅᑉ. ᑖᓐᓇ 

ᓂᕈᐊᖅᑐᓕᕆᔨᒻᒪᕆᒃ ᐱᔪᓐᓇᐅᑎᖃᖅᑐᖅ ᐃᖅᑲᓇᐃᔭᖅᑎᑖᕐᓂᕐᒥᒃ ᐊᒻᒪᓗ ᒪᓕᒐᕐᓂᐊᖅᑎᒥᒃ 

ᐱᓕᕆᑎᑦᑎᔪᓐᓇᓂᕐᒥᒃ, ᖃᐅᔨᒪᔨᑕᕐᓂᓪᓗ ᐊᓯᖏᓐᓂᓪᓗ ᑭᒃᑯᑐᐃᓐᓇᕐᓂᑦ ᐊᓪᓚᕝᕕᖓᑕ 

ᐱᓕᕆᐊᕆᒋᐊᓕᖏᓐᓂᑦ ᐱᓕᕆᐊᖃᖅᑎᓪᓗᒋᑦ. ᖃᐅᑕᒫᑦ ᐃᖅᑲᓇᐃᔭᖅᑎᓪᓚᕇᑦ ᐃᓚᒋᔭᐅᕗᑦ 

ᓄᓇᕗᑦ ᒐᕙᒪᖓᑕ ᐃᖅᑲᓇᐃᔭᖅᑎᖏᓐᓄᑦ. 

 

 

 

 V. ᐃᖅᑲᓇᐃᔭᖅᑎᖓᑕ ᐱᕙᓪᓕᐊᑎᑕᐅᓂᖓ ᐊᒻᒪᓗ ᐊᑐᐊᖃᑎᒋᔭᖏᑦ ᑎᒥᐅᔪᑦ 

 

ᑖᓐᓇ ᓂᕈᐊᖅᑐᓕᕆᔨᒻᒪᕆᒃ ᐱᖃᑕᐅᓲᖅ ᐊᕐᕌᒍᑕᒫᖅ ᑲᑎᒪᕐᔪᐊᓂᖓᓂ ᑲᓇᑕᒥ 

ᓂᕈᐊᖅᑐᓕᕆᔨᐅᔪᑦ ᖃᐅᔨᒪᐃᓐᓇᓂᐊᕐᒪᑕ ᐱᕙᓪᓕᐊᔪᓂᑦ ᐊᒻᒪᓗ ᐊᐅᓚᑦᑎᑎᐊᕐᓂᐅᔪᓂᒃ 

ᐊᓯᖏᓐᓂ ᑲᓇᑕᒥ ᒐᕙᒪᖃᖅᕕᐅᔪᓂ.  

 

ᑖᓐᓇ ᓂᕈᐊᖅᑐᓕᕆᔨᒻᒪᕆᒃ ᖃᐅᔨᒪᓇᓱᐊᖁᔭᐅᔪᖅ ᐅᓪᓗᒥ ᐅᖃᓕᒫᒐᓕᐊᖑᕙᑦᑐᓂᒃ 

ᐱᔾᔪᑎᖃᖅᑐᓂᒃ ᓂᕈᐊᖅᑐᓕᕆᓂᐅᑉ ᐊᐅᓚᑕᐅᓂᖏᓐᓂᑦ ᐊᒻᒪᓗ ᒪᓕᒐᖏᓐᓂᑦ. 

VI. ᒪᓕᒋᐊᓕᑦ ᖃᓄᐃᓕᒐᒋᐊᖃᕐᓂᐅᔪᓪᓗ ᐃᖅᑲᓇᐃᔭᖅᑎᓪᓗᒍ 

 

ᑖᓐᓇ ᓂᕈᐊᖅᑐᓕᕆᔨᒻᒪᕆᒃ ᑎᒃᑯᐊᖅᑕᐅᓲᖅ ᓄᓇᕗᑦ ᑲᒥᓴᓇᖓᓄᑦ ᒪᓕᑦᑐᓂ 

ᐊᑐᓕᖁᔭᓕᐊᒥᓂᕐᓂᒃ ᒪᓕᒐᓕᐅᖅᕕᒻᒥ, ᐊᑕᓂᐊᕐᓗᓂ ᐊᓪᓚᕝᕕᖓᓂ 7-ᓄᑦ ᐊᕐᕌᒍᓄᑦ. ᑖᓐᓇ 

ᓂᕈᐊᖅᑐᓕᕆᔨᒻᒪᕆᒃ ᐱᓕᕆᑦᑎᐊᖏᓐᓇᖅᐸᑦ ᑭᓯᐊᓂ ᐃᖅᑲᓇᐃᔮᖓᓂ ᐊᑕᑎᑕᐅᔪᓐᓇᖅᑐᖅ. 

ᓄᓇᕗᑦ ᑲᒥᓴᓇᖓ ᒪᓕᓪᓗᓂ ᐊᑐᓕᖁᔭᓕᐊᒥᓂᕐᓂᒃ ᒪᓕᒐᓕᐅᖅᕕᒻᒥ ᐃᒪᐃᒍᓐᓇᖅᑐᖅ, 

ᐱᔾᔪᑎᒃᓴᖃᖅᐸᑦ ᐅᕝᕙᓘᓐᓃᑦ ᐱᓕᕆᒋᐊᒃᓴᖅ ᑎᒥᖓ ᐊᔪᓕᖅᐸᑦ, ᓄᖅᑲᖓᑲᐃᓐᓇᖅ− 

ᑎᑕᐅᔪᓐᓇᖅᑐᖅ ᐅᕝᕙᓘᓐᓃᑦ ᐲᖅᑕᐅᓗᓂ ᑖᓐᓇ ᓂᕈᐊᖅᑐᓕᕆᔨᒻᒪᕆᒃ. 

 

ᑖᒃᑯᐊ ᑲᑎᒪᔨᓕᕆᔩᑦ ᑲᑎᒪᔨᖏᑦ ᒪᓕᒐᓕᐅᖅᕕᒻᒥ ᐊᖏᖅᓯᓲᖑᔪᑦ ᑮᓇᐅᔾᔭᒃᓵᖏᓐᓂᑦ 

ᐃᓘᓐᓇᖏᑕ ᐃᒻᒥᒃᑯᑦ ᐱᓕᕆᔨᐅᔪᓄᑦ ᒪᓕᒐᓕᐅᖅᕕᒻᒧᑦ. ᐃᓗᓕᖅᑐᔪᒥᒃ ᑮᓇᐅᔾᔭᓵᒃᓴᖏᓐᓂᑦ 

ᑲᑎᓐᖓᔪᓂᒃ ᐱᑎᑕᐅᓲᖑᔪᑦ 7−ᓄᑦ ᐊᕐᕌᒍᓄᑦ ᐱᖁᔭᖅᑎᒍᑦ ᑎᒃᑯᐊᖅᑕᐅᓯᒪᓂᐊᖅᑎᓪᓗᒋᑦ. 

ᑖᓐᓇᓕ ᓂᕈᐊᖅᑐᓕᕆᔨᒻᒪᕆᒃ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᐅᑎᑕᐅᖏᑦᑑᒐᓗᐊᖅ ᒪᓕᑦᑐᒋᑦ 

ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑕ ᐱᖁᔭᕐᔪᐊᖓ, ᑖᒃᑯᐊ ᑮᓇᐅᔾᔭᓵᒃᓴᖏᑦ ᐃᑲᔫᓯᐊᒃᓴᖏᓪᓗ 

ᑲᑎᓐᖓᔪᑦ ᑐᕌᖓᔪᑦ ᑖᒃᓱᒪ ᐃᖅᑲᓇᐃᔮᖓᓄᑦ ᐊᔾᔨᖃᐸᓗᓲᖑᔪᑦ ᑮᓇᐅᔾᔭᒃᓵᖑᕙᑦᑐᓂᒃ 

ᖁᑦᑎᓂᖅᓴᒥ ᐃᖅᑲᓇᐃᔮᓕᓐᓄᑦ ᓄᓇᕗᑦ ᒐᕙᒪᖓᓂ. ᓇᓗᓇᐃᖅᑐᖅᓯᒪᔪᑦ ᒪᓕᑦᑕᐅᔭᕆᐊᓖᑦ 

ᖃᓄᐃᓐᓂᐅᒋᐊᓖᓪᓗ ᐃᖅᑲᓇᐃᔭᖅᑎᑕᐅᓂᕐᒧᑦ ᓇᓗᓇᐃᖅᑐᖅᑕᐅᓯᒪᒐᔭᖅᑐᑦ ᐃᖅᑲᓇᐃᔭᕐᓂᕐᒧᑦ 

ᑳᓐᑐᕌᖓᓂ. 

 

ᐊᓪᓚᕝᕕᖓ ᓂᕈᐊᖅᑐᓕᕆᔨᒻᒪᕆᐅᑉ (ᓂᕈᐊᖅᑐᓕᕆᔨᒃᑯᑦ ᓄᓇᕗᒻᒥ) ᑲᖏᖅᖠᓂᕐᒦᑦᑐᖅ,  

ᓄᓇᕗᒻᒥ. 

 

 

 

VII. ᐊᔪᓐᖏᓐᓂᕆᒋᐊᓕᖏᑦ 

 

 

1.     ᐃᓕᑕᕆᔭᐅᔾᔪᑎᖏᑦ  

 

ᑖᓐᓇ ᓂᕈᐊᖅᑐᓕᕆᔨᒻᒪᕆᒃ ᓯᓚᑦᑐᓴᖅᕕᔾᔪᐊᒥ ᐱᔭᕇᖅᓯᒪᒋᐊᓕᒃ ᑕᒪᑐᒧᖓ ᑐᕌᖓᔪᒥᒃ 

ᐃᓕᓐᓂᐊᕐᓂᐅᔪᒥᒃ, ᑕᒪᒃᑯᓂᖓ ᒐᕙᒪᐅᑉ ᐊᐅᓚᑕᐅᓂᖓᓂ ᐃᖅᑲᓇᐃᔭᖅᑎᐅᓂᕐᒥᑦ 

ᐅᕝᕙᓘᓐᓃᑦ ᒪᓕᒐᕐᓂᐊᖅᑎᐅᓂᕐᒥᒃ. 

 

 

 

2. ᖃᐅᔨᒪᓂᕆᒋᐊᓕᖓ/ᐊᑐᓚᐅᖅᓯᒪᒋᐊᓕᖏᑦ 

 

 ᖃᐅᔨᒪᓂᑐᐃᓐᓇᖃᕐᓗᓂ ᑲᓇᑕᒥ ᑲᑎᒪᕐᔪᐊᖅᕕᖓᑕ ᐋᖅᑭᑎᖅᓯᒪᓂᖓᓂᑦ, 

ᑐᑭᓯᓯᒪᓗᓂ ᐊᔾᔨᐅᖏᑦᑑᓂᖓᓂᑦ ᐊᔾᔨᐅᖏᑦᑐᒃᑯᓪᓗ ᐊᐅᓚᓂᕆᕙᑦᑕᖓᓂᑦ ᓄᓇᕗᑦ  

ᒪᓕᒐᓕᐅᖅᕕᖓᑕ ᐊᒻᒪᓗ ᖃᐅᔨᒪᓗᓂ ᑐᑭᖓᓂᑦ ᓂᕈᐊᖅᑕᐅᓯᒪᔫᑉ ᑲᑎᒪᕐᔪᐊᕕᒻᒥ 

ᐱᔪᓐᓇᐅᑎᖏᓐᓂᑦ; 

 

 ᖃᐅᔨᒪᓂᑐᐃᓐᓇᖃᕐᓗᓂ ᓂᕈᐊᖅᑐᓕᕆᓂᕐᒧᑦ ᒪᓕᒐᕐᓂᒃ; 

 

 ᐊᑐᓚᐅᖅᓯᒪᓗᓂ ᐊᓪᓚᕕᒻᒥ ᐊᐅᓚᑦᑎᓂᕐᒥᒃ ᒪᓕᒐᕐᓂᒃ ᐊᑐᖅᑕᐅᑎᑦᑎᓗᓂ;  

 

 ᐊᑐᓚᐅᖅᓯᓗᓂ ᐊᐅᓚᑦᑎᓂᕐᒥᒃ ᑮᓇᐅᔭᓂᒃ ᐊᑐᕈᒫᕐᓂᐊᖅᑐᓂᒃ ᐊᒻᒪᓗ 

ᐃᖅᑲᓇᐃᔭᖅᑎᓂᑦ; ᐊᒻᒪᓗ 

 ᑐᑭᓯᓯᒪᓂᖃᕐᓗᓂ ᐃᓄᐃᑦ ᐃᓅᖃᑎᒌᓐᓂᕐᒧᑦ ᐅᑉᐱᕆᔭᖏᓐᓂᑦ, ᐃᓕᖅᑯᓯᖏᓐᓂᑦ, 

ᐅᖃᐅᓯᖏᓐᓂᑦ, ᐅᑉᐱᕐᓂᖏᓐᓂᑦ ᐊᒻᒪᓗ ᐊᑐᓚᐅᖅᓯᒪᔭᖏᓐᓂᑦ ᐊᓂᒍᖅᓯᒪᔪᓂᒃ. 

 

 

3. ᐊᔪᓐᖏᑕᖏᑦ ᐱᔪᓐᓇᖅᑕᖏᓪᓗ 

 

 ᓴᓐᖏᓗᓂ ᐊᑲᐅᓐᖏᓕᐅᕈᑎᒥᒃ ᐋᖅᑭᒃᓯᔪᓐᓇᕐᓂᖓ; 

 

 ᓴᓐᖏᓗᑎᒃ ᖃᐅᔨᓴᕈᓐᓇᕐᓂᖓ ᐃᓱᒪᓕᐅᕈᓐᓇᕐᓂᖓᓗ; 

 

 ᓴᓐᖏᓗᑎᒃ ᑎᑎᕋᕈᓐᓇᕐᓂᖓ, ᐱᖃᓯᐅᑎᓗᒍ ᐊᔪᓐᖏᓐᓂᖅ ᐊᑐᐃᓐᓇᕈᖅᓴᐃᓂᕐᒥᒃ 

ᑐᑭᓯᓇᑦᑎᐊᖅᑐᓂᒃ ᐅᓂᒃᑳᕐᓂᒃ ᑕᐃᒫᒃ ᑭᕐᑯᕈᓘᔮᓗᓐᓄᑦ ᓈᓚᑦᑐᓄᑦ 

ᑐᑭᓯᔭᐅᔪᓐᓇᕐᓗᓂ; 

 

 ᓴᓐᖏᓗᓂ ᑮᓇᐅᔭᓕᕆᔪᓐᓇᕐᓂᖓ ᐃᖅᑲᓇᐃᔭᖅᑎᓕᕆᔪᓐᓇᕐᓂᖓᓗ, 

ᐱᖃᓯᐅᑎᓗᒋᑦ ᑲᔪᖏᖅᓴᐃᔪᓐᓇᕐᓂᖅ ᐱᓕᕆᖃᑎᒌᑦᑐᓂᒃ ᑎᑭᐅᑎᒐᓱᐊᖅᑎᓪᓗᒋᑦ 

ᑖᒃᑯᓄᖓᒃᓴᐃᓐᓇᖅ ᑐᕌᒐᐅᔪᓄᑦ; ᐊᒻᒪᓗ 

 

 ᐊᔪᓐᖏᑎᐊᕐᓂᖅ ᑕᒪᒃᑮᓐᓂ ᐅᖃᐅᓰᓐᓂ ᐃᓄᒃᑐᑦ ᐊᒻᒪᓗ ᖃᓪᓗᓈᑎᑐᑦ 

ᐱᒐᓱᐊᕈᑎᖓᓄᑦ ᐃᑲᔪᕐᓂᖃᓪᓚᕆᒃᑲᔭᖅᑐᖅ. 

 

 


